
AGINDUA, GOBERNANTZA PUBLIKO ETA AUTOGOBERNUKO SAILBURUARENA, EUSKAL SEKTORE PUBLIKOA ARRAZIONALIZATZEKO ETA DIMENTSIONATZEKO ERAKUNDE ARTEKO BATZORDEA ARAUTUKO DUEN DEKRETU-PROIEKTUA LANTZEKO PROZEDURA HASTEN DUENA 
I. Egin asmo den erregulazioaren beharra eta horri buruz indarrean dagoen araudia.
Dekretu honen bidez, 3/2022 Legeak, maiatzaren 12koak, Euskal Sektore Publikoari buruzkoak, 7. artikuluan xedatzen duena garatzen da Euskal Autonomia Erkidegoaren esparruan. 
Lege horrek bere iturburua du 3/1979 Lege Organikoak, abenduaren 18koak, Euskal Herriaren Autonomia Estatutuarenak, 10. artikuluko 2., 6. eta 24. apartatuetan jasotako eskumen esklusiboetan; eta sektore publikoari dagozkion premia guztiak bilbatzen saiatzen da eta, hartara, Euskal Autonomia Erkidegoko egitura publikoaren antolamendu eta funtzionamendurako eta hark Autonomia Erkidego honetan diharduten erakunde-eremuetako sektore publiko guztiekin duen loturarako koherentzia emango duen erreferentziazko testu bat eskaintzen.
Legearen xedea, helburuak eta aplikazio-eremua zehazten ditu Lege horren lehen tituluak, Autonomia-erkidego honetako sektore publikoari dagokion heinean, funtsean, baina bazterretsi gabe legearen asmoa dela sektore publiko horrek euskal administrazio publiko guztien osotasunarekin eta haiei lotutako ingurune instituzional eta instrumentalekin eduki behar duen eta jadanik baduen ageriko lotura ere aintzat hartzea.
Beraz, sektore publiko autonomikoaz gain aintzat hartzen ditu foru- eta toki-mailako sektore publikoak –eta, behar denean, baita estatu-mailakoa ere–; alde batetik, behar bezala neurtu ahal izateko publikoa den guztiaren sorrera eta eraldaketaren prozesua; bestetik, publikoa denaren efikazia eta efizientziaren ezinbesteko balioespena egiteko; eta, azkenik, euskal sektore publikoa dei genezakeena bere osotasunean arrazionalizatu eta dimentsionatzeko erabakiak hartu ahal izateko.
Xede horretarako Legearen 7. artikuluak Euskal Sektore Publikoa Arrazionalizatzeko eta Dimentsionatzeko Erakunde arteko Batzordea sortzen du, gai hauei buruzko proposamenak aztertzeko eta formulatzeko organoa izan dadin: sektore publikoen arteko balizko eraginkortasun-ezak, gainjartzeak eta bikoiztasunak tratatzea, bai euskal sektore publiko osoarekiko, bai Estatuko sektore publikoarekiko; administrazioen arteko lankidetza, elkarlana eta koordinazioa; eta haiek barne hartzen dituzten administrazio publikoen eta sektore publikoen antolamendua eta funtzionamendua.
Batzordearen osaerari dagokionez, ebazten da Eusko Jaurlaritzan administrazio publikoaren arloko eskumena duen sailburua izango dela batzordeburua, eta Eusko Jaurlaritzak, foru-aldundiek eta EUDEL Euskadiko Udalen Elkarteak izendatutako adituek osatuko dutela, erregelamendu bidez xedatuko denaren arabera. 
Bidezkoa da, beraz, xedapen orokor espezifiko baten bitartez erregulatzea haren funtzionamendurako oinarrizko arauak, batzordekideak izendatzeko modua barne, hain zuzen ere, erabakigarriak baitira haiek benetan martxan jar daitezen, eta ez baita kausitzen bestelako irtenbide-aukerarik.
II. Aplikazio-eremua.
Dekretua administrazio publikoei eta euskal sektore publikoko gainerako erakundeei buruzkoa izango da, hau da, euskal administrazio publiko guztietako sektore publikoek osatzen dutenari buruz arituko da, Euskal Autonomia Erkidegoko Administrazio Orokorra, lurralde historikoetako foru-administrazioak eta toki-administrazioak barne, haietako bakoitzari dagokion administrazio instituzionalarekin.
III. Aintzat har litezkeen araugintza-aukerak.
«Ekintzarik ez» aukera hobetsiz gero, lege-hutsune bat izango genuke, 3/2022 Legeak, maiatzaren 12koak, Euskal Sektore Publikoari buruzkoak, 7. artikuluan ez baitu zehazten Batzordea osatzen duten erakundeetako bakoitzak zenbat kide izendatu behar dituen, eta zein proportziotan haietako bakoitzak, nor arituko den idazkari-lanak egiten, bilerak nola deituko eta egingo diren, erabakiak nola hartuko diren, eta abar... Hau da, Batzordea abian jartzea eta, horrekin batera, jarduerari ekitea ahalbidetzen duten oinarrizko funtzionamendu-arauak.
Bestalde, 7. artikuluak berak 2. apartatuan xedatzen du jada erregelamendu bidez zehaztu behar dela batzordekideen osaera eta haiek izendatzeko modua, eta, beraz, ez litzateke bidezkoa izango arautu gabeko beste lankidetza-tresna batzuk erabiltzea.
Aurretik adierazitakoarekin bat etorriz, eta 7/1981 Legeak, ekainaren 30ekoak, Jaurlaritzari buruzkoak, 26.3 artikuluan, eta 6/2022 Legeak, ekainaren 30ekoak, Xedapen Orokorrak Egiteko Prozedurari buruzkoak, 12. eta 13. artikuluetan, xedatzen dutenari men eginez,


XEDATZEN DUT
Lehenengoa.-
Agintzea Euskal Sektore Publikoa Arrazionalizatzeko eta Dimentsionatzeko Erakunde arteko Batzordea arautzen duen dekretu-proiektua egiteko prozedura has dadila, agindu honetan ezartzen diren helburuak eta irizpideak kontuan hartuta, eta, zehazki, honako hauek:
Xedea eta helburua
Dekretu-proiektu honen xedea eta helburua da Euskal Sektore Publikoa Arrazionalizatzeko eta Dimentsionatzeko Erakunde arteko Batzordearen adskripzioa, eginkizunak, osaera eta oinarrizko funtzionamendu-arauak erregulatzea, 3/2022 Legeak, maiatzaren 12koak, Euskal Sektore Publikoari buruzkoak, 7. artikuluan diona egikarituz eta garatuz.
Proposatzen den erregulazioaren edukia
Arautu beharreko esparrua, proposatzen den erregulazioaren edukia, honako hau da: 
Euskal Sektore Publikoa Arrazionalizatzeko eta Dimentsionatzeko Erakunde arteko Batzordearen adskripzioa
Batzordearen eginkizunak
Osaera eta batzordekideen izendapena eta eginkizunak
Deitzeko, eratzeko eta erabakiak hartzeko era
Aktak, ziurtagiriak eta urteko memoria
Araubide juridikoa eta funtzionamendu-araubidea
Bideragarritasun juridikoaren balioespena
Proiektu hau juridikoki bideragarria da, ezbairik gabe; izan ere aurrerabidea eman nahi dio, 3/2022 Legeak, maiatzaren 12koak, Euskal Sektore Publikoari buruzkoak, izendatuki aurreikusitako aukera bati, alegia, proposamenak aztertu eta aurkezteko haren 7. artikuluan sortzen den organoaren funtzionamendua arautzen da.
Bideragarritasun materialaren balioespena
Materialki ere bideragarria izango da Dekretua, hura aplikatzeak dagoeneko sortuta dagoen baina oraindik eratu ez den eta sorrerako arauan aurreikusitako eginkizunak betetzen hasi ez den organo baten antolamendua eta funtzionamendua argitzea ekarriko duelako, Dekretua indarrean sartzen denetik aurrera batzordekideak izendatzeko epea ezartzen baita. 
Ordenamendu juridikoan izango dituen ondorioak
Indarrean dagoen arau honi eragingo dio Dekretuak:
8/2021 Dekretua, urtarrilaren 19koa, Gobernantza Publiko eta Autogobernu Sailaren egitura organikoa eta funtzionala ezartzen duena, hain zuzen ere administrazio publikoaren arloko eskumena duenez Batzordea sail horri atxikiko baitzaio, eta Sailburua izango baita batzordeburua, 3/2022 Legeak, maiatzaren 12koak, Euskal Sektore Publikoari buruzkoak, 7.2 artikuluan xedatzen duenaren arabera.
Zerikusia duen administrazioaren aurrekontuan, dagokion gaian eta, halakorik bada, dagokion jarduera-sektorean izango duen ondorioa
Dekretua aplikatzeak ez du gastua handitzea ekarriko; izan ere, bileretara joateak eta Batzordearen eginkizunak bere gain hartzeak ez die konpentsazio ekonomikorik emango batzordekideei. 
Gaiaren arabera egin beharreko izapideak eta txostenak
Dekretua onesteko, proiektuaren administrazio-izapideak jarraitu beharko dira, 6/2022 Legeak, ekainaren 30ekoak, Xedapen Orokorrak Egiteko Prozedurari buruzkoak, eta 39/2015 Legeak, urriaren 1ekoak, Administrazio Publikoen Administrazio Prozedura Erkidearenak, 128. artikulutik 133. artikulura bitartekoetan, ezartzen duten ibilbidearen arabera, lortu nahi diren helburuetara hobekien egokitzen diren aukerak eta aurreikusitako araudiaren egokitasuna eta legezkotasuna bermatzeko beharrezkotzat jotzen diren kontsulten emaitzak kontuan hartuta.
Hasiera-fasea:
· 39/2015 Legeak, urriaren 1ekoak, Administrazio Publikoen Administrazio Prozedura Erkidearenak, 133.4 artikuluan, herritarrek lege-mailako arauak eta erregelamenduak egiteko prozeduran parte hartzeari buruzkoan, xedatzen duena betez, alde batera utziko dira artikulu horretan aurreikusitako kontsultako, entzunaldiko eta informazio publikoko izapideak, euskal administrazioen antolamendu-araua delako eta ez dielako eragiten euskal herritarren eskubide eta interes legitimoei.
· Hasteko Agindu hau emango da, eta Euskal Autonomia Erkidegoko Administrazio Publikoaren egoitza elektronikoko iragarki-taulan argitaratuko da, bai eta ezagutza partekatuko Legesarea lankidetza-gunean ere.
· Ez da beharrezkoa izango generoaren araberako inpaktua ebaluatzeko txostena lantzea, 4/2005 Legeak, otsailaren 18koak, Emakumeen eta Gizonen Berdintasunerakoak, 19. artikuluan, eta Gobernu Kontseiluaren 2012ko abuztuaren 21eko Erabakiak, genero-eraginaren aurreko ebaluazioa gauzatzeko eta gizonen eta emakumeen arteko desberdintasunak ekidin eta berdintasuna sustatzeko neurriak hartzeko jarraibideak onartzen dituenak, xedatzen dutenaren arabera. Gidalerro horietan zehazten da ez dela beharrezkoa txosten hori lantzea funtsean antolaketa-izaera duten arau-proposamenetan, esate baterako, administrazio publikoetako langileez osatutako kontsulta-, aholkularitza-, ikerketa- eta koordinazio-organoen sorkuntza, antolamendua eta funtzionamendua arautzen duten proiektuetan.
· Kontuan hartuko dira, halakorik balego, Hasteko Agindua iragarki-taulan eta Legesarean argitaratu izanaren ondorioz jasotako ekarpenak eta oharpenak, hori guztia xedapen orokorrean arautu nahi denaren egokitasuna eta legezkotasuna bermatzeko. 
Aurretiazko onarpena:
· Dekretu-proiektua bi hizkuntzatan idatzi ondoren, Gobernantza Publiko eta Autogobernuko sailburuaren agindu bidez oneste bidean jarriko da, 6/2022 Legeak, ekainaren 30ekoak, Xedapen Orokorrak Egiteko Prozedurarenak, 14.5 artikuluan xedatzen duenaren arabera.
· Arau-inpaktuaren azterketari buruzko memoria bat landuko da, Hasteko Aginduari dagokionez 6/2022 Legeak, ekainaren 30ekoak, Xedapen Orokorrak Egiteko Prozedurarenak, 15.3 artikuluan aipatzen dituen alderdi garrantzitsuak jaso edo berresango dituena.
· Dekretu-proiektuari Gobernantza Publiko eta Autogobernu Saileko Aholkularitza Juridikoaren nahitaezko txosten juridikoaren izapidea egingo zaio, 6/2022 Legeak, 15.4 artikuluan agintzen duenaren arabera; bertan, proiektuaren funts objektiboa aztertuko da, bai eta edukia legearekin eta zuzenbidearekin bat datorren eta araugintza-teknikaren jarraibideak bete ote diren ere.
Instrukzio-fasea:
· Horrela landutako arau-aurreproiektuak, behin onartuz gero, honako txosten eta izapide hauek bete beharko ditu, aldi berean, hilabeteko epean:

a) Funtzio Publikoaren Zuzendaritzaren txostena, 6/1989 Legeak, uztailaren 6koak, Euskal Funtzio Publikoari buruzkoak, 6.1.a) artikuluan zuzendaritza horri esleitzen dion eskumena erabiliz, 8/2021 Dekretuak, urtarrilaren 19koak, Gobernantza Publiko eta Autogobernu Sailaren egitura organikoa eta funtzionala ezartzen duenak, 18.a) artikuluan dioena aintzat hartuz. 
b) Herritarrak Hartzeko eta Zerbitzu Digitaletako Zuzendaritzaren txostena, 8/2021 Dekretuak, urtarrilaren 19koak, Gobernantza Publiko eta Autogobernu Sailaren egitura organikoa eta funtzionala ezartzen duenak, 12.1.d) artikuluan xedatzen duenaren arabera.
c) Herri Administrazioetan Hizkuntza Normalizatzeko Zuzendaritzaren txostena, xedapen orokorrek euskararen erabileraren normalizazioan zer eragin duten eta hizkuntza arloan indarrean dagoen araudia betetzen ote duten argitzeko, 233/2012 Dekretuak, azaroaren 6koak, Xedapen orokorrak egiteko prozeduran euskararen erabileraren normalizazioaren ikuspegia txertatzeko araubidea ezartzen duenak, 2. artikuluan agintzen duen eran. 
d) Informazio publikoaren izapidea ez da nahitaezkoa, 39/2015 Legeak, urriaren 1ekoak, Administrazio Publikoen Administrazio Prozedura Erkidearenak, 133.4 artikuluan aurreikusitakoaren arabera, euskal administrazioen antolamendu-arau bat delako. 
e) Parte hartzeko eta kontsultak egiteko izapidea eskainiko zaie aurreikusten den erregulazioarekin zerikusia duten administrazioei, hau da, hiru foru-aldundiei eta EUDEL Euskadiko Udalen Elkarteari, alegazioak egin edo txostenak landu ditzaten.

· Aurreko apartatuan aurreikusitako izapide eta txostenekin espedientea osatu ondoren, nahitaezko txosten eta irizpen funtsezko hauek eskatuko dira, eta gehieneko epe luzaezina izango dute haiek horretarako:

a) Tokiko Gobernuen Batzordearen nahitaezko txostena, 2/2016 Legeak, apirilaren 7koak, Euskadiko Toki Erakundeei buruzkoak, 90. eta 91. artikuluetan aurreikusitakoaren arabera.
b) Kontrol Ekonomikoko Bulegoak egin beharreko txostena, aldez aurretik memoria ekonomiko bat landu ondoren, eduki ekonomikorik ez duela justifikatzeko, 14/1994 Legeak, ekainaren 30ekoak, Euskal Autonomia Erkidegoko Ekonomia Kontrolari eta Kontabilitateari buruzkoak –2/2017 Legegintzako Dekretuak, urriaren 19koak, onetsitako testu bateginekoak–, 25. artikulutik 27.era bitartekoetan; eta 464/1995 Dekretuak, urriaren 31koak, Euskal Autonomia Erkidegoko Administrazio Publikoaren barneko ekonomiaren kontrola eta kontabilitatea garatzen dituenak, 41. artikuluan eta hurrengoetan –kasu honetan, Gobernu Kontseiluak onetsi aurreko unekoa izango denak–, xedatzen dutenaren arabera.
c) Euskadiko Aholku Batzorde Juridikoaren Irizpena, 9/2004 Legeak, azaroaren 24koak, Euskadiko Aholku Batzorde Juridikoari buruzkoak, 3.1.c) artikuluan xedatzen duenaren arabera, Eusko Legebiltzarraren lege bat garatzeko edo betearazteko Eusko Jaurlaritzak ematen duen arau-xedapen bat delako.
d) Bere irizpena landu dezan Euskadiko Aholku Batzorde Juridikoari bidalitako dokumentazio berbera helaraziko zaio Eusko Legebiltzarrari, 7/1981 Legeak, ekainaren 30ekoak, Jaurlaritzari buruzkoak, 8/2016 Legeak, ekainaren 2koak, egindako aldaketaren arabera, agintzen duenari men egiteko.
Batzorde horren irizpenaren iradokizunen ondorioz aldaketarik egingo balitz, Kontrol Ekonomikoko Bulegoari jakinaraziko zaio, 14/1994 Legeak, ekainaren 30ekoak, 27.2 artikuluan diona betez, 9/2004 Legeak, azaroaren 24koak, Euskadiko Aholku Batzorde Juridikoari buruzkoak, azken xedapenetako lehenaren idazketaren arabera.
Amaitzeko eta onesteko fasea:
· Azken espedientea honako hauekin eratuko da: hasteko agindua; aurretiazko onespen-agindua proiektuaren lehen testu integratuarekin; arau-inpaktuari buruzko memoria; egindako azterlanak eta kontsultak; eta nahitaezko txosten eta irizpenak; horiekin batera, izapideak egin bitartean idatzitako testu guztiak aurkeztuko dira, argi eta garbi identifikatuta.
· Arau-proiektuaren izapidetzea amaitu ondoren, eta Gobernu Kontseiluak onartu aurretik, prozedura osoaren memoria labur bat landuko da, bertan azalduz aurrekariak, egin diren izapideak eta haien emaitzak, eta txostenetako oharpen eta iradokizunetara egokitzeko proiektuaren testuan egindako aldaketak, txosten horietan jasotako oharrak ez onartzeko arrazoiak ere behar bezala zehaztuz, bai eta azkenean erabakiko den testuak ordenamendu juridikoarekin duen egokitasuna ere. Ekimenaren eta Euskadin eta Europar Batasunean indarrean dagoen gainerako ordenamendu juridikoaren arteko kongruentzia ere aintzat hartuko du.
· Xedapen orokorra Eusko Jaurlaritzaren Kontseilura eramango da hark onets dezan, eta Euskal Herriko Agintaritzaren Aldizkarian argitaratuko da, aldez aurretik ziurtatuz euskarazko bertsioa zehatza eta baliokidea dela gaztelaniazko bertsioarekiko, eta alderantziz, Herri Arduralaritzaren Euskal Erakundeko Itzultzaile Zerbitzu Ofizialak emandako ziurtagiriz, bai eta gardentasun-atariaren funtzionaltasunari erantzungo dion egoitza elektronikoan ere.
· Administrazio publikoekiko harremanetan norbanakoek informazio publikoa, artxiboak eta erregistroak eskuratzeko dituzten eskubideei buruz araututa dagoenari men eginez, dekretu-proiektua eta espedientea osatzen duten memoriak, irizpenak eta txostenak Legegunea atarian argitaratuko dira 39/2015 Legeak, urriaren 1ekoak, Administrazio Publikoen Administrazio Prozedura Erkidearenak, 13d) artikuluan, eta 19/2013 Legeak, abenduaren 9koak, Gardentasunari, informazio publikoa eskuratzeko bideari eta gobernu onari buruzkoak, 7.c), d) eta e) artikuluetan xedatzen dutenaren arabera.
Europar Batasunaren aurrean egin beharreko izapideak
Ez da beharrezkoa izango Europar Batasunaren aurrean dekretu-proiektu honi buruzko izapiderik egitea, arauaren aplikazio-eremua eta xedea eta helburua kontuan hartuta.
Euskaraz eta gaztelaniaz idazteko metodoa
10/1982 Oinarrizko Legeak, azaroaren 24koak, Euskararen Erabilera Normalizatzekoak, 8.1 artikuluan xedatzen duena betetzeko baliatuko den metodoa IVAPeko Itzultzaile Zerbitzu Ofizialak arau-testuaren gaztelaniazko/euskarazko bertsioarena izango da.
Era berean, gai horri dagokionez, men egingo zaio Gobernu Kontseiluaren 2013ko maiatzaren 14ko erabakiari «zeinaren bidez, lege, legegintza-dekretu, dekretu edo agindu izango diren xedapen orokorrak bi hizkuntzatan idazteko neurriak onartzen baitira»; beraz, egin beharko diren negoziazio-, entzunaldi- eta kontsulta-izapideak testu elebidun osoarekin egingo dira, eta testu elebidun osoa izango da, halaber, instrukzioaren hurrengo faseetan nahitaezko txostenak eta irizpenak eskatzeko bidaliko dena.
Bigarrena.-
Herritarrak Hartzeko eta Zerbitzu Digitaletako Zuzendaritza izendatzea araugintza-prozedura hau izapidetzeko organo arduraduna izan dadin, 8/2021 Dekretuak, urtarrilaren 19koak, Gobernantza Publiko eta Autogobernu Sailaren egitura organikoa eta funtzionala ezartzen duenak, 12. artikuluaren c) letran, erakunde horri esleitzen dion eskumenaren arabera honako hauek egiteko: «Izaera orokorreko xedapenen proiektuak, arau-ekimenak eta jarraibideak egitea antolaketaren, kudeaketa-prozesuen eta prozeduren arloan, eta horiek sinplifikatzen, administrazio-kargak murrizten eta herritarrentzako kalitatea eta eraginkortasuna hobetzen saiatzea»; eta 18/2020 Dekretuak, irailaren 6koak, Lehendakariarenak, Euskal Autonomia Erkidegoaren Administrazioko sailak sortu, ezabatu eta aldatzen dituen eta horien egitekoak eta jardun-arloak finkatzen dituenak, 7. artikuluaren lehen apartatuaren a), f) eta m) epigrafeetan Gobernantza Publiko eta Autogobernu Sailaren eginkizunak eta jardun-arloekin agertzen direnekin bat etorriz. 
Hirugarrena.-
Gobernu Kontseiluaren 2010eko abenduaren 28ko Erabakian xedatzen dena egikarituz, espedientea erabat elektronikoki izapidetuko da PLATEA-Tramitagune Administrazio Elektronikoaren Plataforma Komunean.

